
Duniya banane wale, wah re teri maya
Tera paar na koi paaya,
Tera paar na koi paaya.

Koyal ko kaahe tune, kaala banaya,
Bagule ko ujale, rang mein rangaaya,
Kaahe kiya re, Ratnakar ko khaara,
Koi na samjha, ye khel tumhaara,
Kya kya bataaye kaisi, bhool tu karta aaya,
Tera paar na koi paaya,
Tera paar na koi paaya.

Kaabul ke desh mein, meve upjaaye,
Khatte kareer lekin, Braj mein ugaaye,
Brahman ko tumne, banaya pujaari,
Anpadh ko duniya ki, daulat di saari,
Ulte ko seedha aur, seedhe ko ulta banaya,
Tera paar na koi paaya,
Tera paar na koi paaya.

Sone ko itna, sundar banaya,
Jisne bhi dekha uska, man lalchaaya,
Kaahe na ismein, sugandh thodi daali,
Badle mein hiran ki, naabhi mein daali,
‘Harsh’ tumhaari mahima, koi bhi jaan na paaya,
Tera paar na koi paaya,
Tera paar na koi paaya.

Daata sapne mein aaye, shanka ko meta,
Thoda thoda sa maine, sabko hai baanta,
Meri nazar mein, barabar hai saare,
Aaya samajh mein, kya baalak tumhaare,
Ek akela sab kuch, aaj talak nahi paaya bande,
Yahi hai meri maya bande,
Yahi hai meri maya bande.

Duniya banane wale, wah re teri maya,
Tera paar na koi paaya,
Tera paar na koi paaya.

